Bosna i Hercegovina
Federacija Bosne i Hercegovine

Unsko – sanski kanton

OPĆINSKI  SUD  U  BOSANSKOJ  KRUPI

P R A V I L N I K
O

primanju i postupanju sa pritužbama i sugestijama stranaka na rad Općinskog suda u Bosanskoj Krupi i njegovih zaposlenika
Bosanska Krupa, decembra 2011. godine
Na osnovu ovlaštenja predviđenih članom 31.stav 1. Zakona o sudovima u Federaciji BiH („Službene novine F BiH“ broj: 38/05, 22/06 i 63/10) i člana 8. tačka j.) Pravilnika o unutrašnjem sudskom poslovanju („Službeni glasnik BiH“ broj: 57/08, 70/09, 13/10 i 31/11), predsjednik Općinskog suda u Bosanskoj Krupi, dana 26.decembra 2011.godine, d o n o s i:

P R A V I L N I K

o 
primanju i postupanju po pritužbama i sugestijama stranaka
 na rad Općinskog suda u Bosanskoj Krupi i njegovih zaposlenika

I   OPŠTE  ODREDBE

Član 1. 

Ovim Pravilnikom o primanju i postupanju po pritužbama i sugestijama stranaka na rad Općinskog suda u Bosanskoj Krupi i njegovih zaposlenika (u daljem tekstu: ovaj Pravilnik) uređuje se postupanje predsjednika suda, sudija, stručnog saradnika i ostalih zaposlenika Općinskog suda u Bosanskoj Krupi (u daljem tekstu: zaposlenici) kod primanja i postupanja po pritužbama na rad Općinskog suda u Bosanskoj Krupi (u daljem tekstu: ovaj Sud) ili na rad zaposlenika ovog Suda.


Ovim Pravilnikom uređuje se i postupanje zaposlenika kod primanja podnesaka koji po svojoj sadržini predstavljaju sugestije stranaka vezane za rad ovog Suda i njegovih zaposlenih.

Član 2.

Zaposlenim licima u Sudu, u smislu ovog Pravilnika, smatraju se: predsjednik Suda, sudije, stručni saradnik te državni službenici i namještenici koji su zaposleni u Sudu, bilo na određeno ili neodređeno vrijeme, kao i volonteri.
II   PODNOŠENJE  PRITUŽBI

Član 3.

Pritužba je podnesak u kojem njegov podnosilac navodi nepravilnosti u radu ovog Suda, odnosno predsjednika, sudije ili stručnog saradnika kao i ostalih zaposlenika u Sudu.

Član 4. 

Pritužbe na rad mogu se podnositi putem pošte, neposredno u pisarnicu Suda ili putem kutije za pritužbe i sugestije stranaka koja se nalazi u prizemlju sudske zgrade u Bosanskoj Krupi i u prostorijama Odjeljenja ovog Suda u Bužimu.
Član 5. 

Pritužbe se mogu podnositi u pisanom obliku ili neposredno na zapisnik kod Suda.

Član 6.

U slučaju podnošenja pritužbe neposredno na zapisnik kod ovog Suda takav zapisnik ne može sačinjavati zaposleno lice protiv kojeg se podnosi pritužba, niti to zaposleno lice može biti prisutno kada se pritužba podnosi neposredno na zapisnik.
Član 7. 

Pritužba mora biti jasna  i sadržavati dovoljno podataka da bi se na osnovu njih po istoj moglo postupiti.


Pritužba mora sadržavati lično ime i prezime i adresu podnosioca, a na kraju mora biti vlastoručno potpisana. 

Ukoliko je pritužba podnesena bez podataka iz stava 2. ovog člana, u  tom slučaju će se odluke i obavještenja povodom istih objavljivati na oglasnoj ploči ovog Suda.


Pritužbe će se evidentirati kroz „Su-upisnik“
Član 8.

Pritužbe koje su zaprimljene na zapisnik kod ovog Suda, zaposleno lice koje je zaprimilo takvu pritužbu, dužno je istu odmah i bez odlaganja dostaviti predsjedniku Suda.
Član 9.

Zaposlenik na poslovima recepcionara dužan je svakog petka ujutro pregledati kutiju za pritužbe i sugestije građana i pristigle podneske dostaviti predsjedniku Suda najkasnije do kraja radnog dana.

Poslove iz stava 1. ovog člana u Odjeljenju ovog Suda u Bužimu, obavlja zaposlenik na poslovima Višeg referenta za unos dokumenata i prijem pošte. Pristigli podnesci dostavljaju se predsjedniku Suda najkasnije prvog narednog radnog dana


Za slučaj da je petak neradni dan, zaposlenici  će postupiti u skladu sa stavom 1. i 2. ovog člana, već prvog narednog radnog dana.
III   POSTUPAK PO PRITUŽBAMA
1.) Pritužbe na rad predsjednika Suda, sudija i stručnog saradnika 

Član 10.

Pritužbe podnijete protiv predsjednika, sudija ili stručnog saradnika ovog Suda, bez odlaganja se dostavljaju predsjedniku Suda.


Pritužbe iz stava 1. ovog člana, predsjednik ovog Suda će bez odlaganja dostaviti Visokom sudskom i tužilačkom vijeću Bosne i Hercegovine, na dalje postupanje.
2.) Pritužbe na rad ovog Suda, državnih službenika i namještenika

Član 11.

Po pritužbama na rad ovog Suda te državnih službenika i namještenika zaposlenih u ovom Sudu, postupa predsjednik Suda.
Član 12.

Predsjednik Suda će bez odlaganja razmotriti pritužbu, provjeravajući na pogodan način navode iz pritužbe, a po potrebi saslušava zaposlenike i izvodi druge dokaze.

Ukoliko je potrebno predsjednik može pozvati podnosioca pritužbe da obrazloži ili dopuni svoje navode iz pritužbe.
Član 13.

Nakon provjere navoda iz pritužbe, ako se pritužba odnosi na rad ovog Suda i ako je osnovana, predsjednik će u granicama svojih ovlaštenja preduzeti neophodne mjere radi otklanjanja nepravnilnosti na koje se pritužbom osnovano ukazuje.

U cilju otkalnjanja nepravilnosti iz prethodnog stava, ako je do tih nepravilnosti došlo uslijed neizvršavanja, nesavjesnog odnosno neblagovremenog izvršavanja radnih dužnosti od strane zaposlenika ili uslijed drugih povreda zakona i drugih propisa učinjenih od strane zaposlenika, predsjednik će u granicama svojih ovlaštenja preduzeti neophodne mjere za pokretanje postupka za utvrđivanje disciplinske odgovornosti zaposlenika.

Član 14.

Ako se navodi iz pritužbe odnose na nekog od zaposlenika ovog Suda, predsjednik će, ako se utvrdi da je pritužba osnovana, u granicama svojih ovlaštenja preduzeti neophodne mjere za pokretanje postupka za utvrđivanje disciplinske odgovornosti tog zaposlenika.

Član 15.

U slučajevima iz člana 13. i 14. ovog Pravilnika, predsjednik Suda će u pisanom obliku obavjestiti podnosioca pritužbe o tome kako je postupljeno po pritužbi.


Ako je povodom podnesene pritužbe došlo do pokretanja disciplinskog postupka protiv zaposlenika ovog Suda, predsjednik će o tom i o ishodu postupka, takođe pismenim putem obavjestiti podnosioca pritužbe.


U slučaju da je pritužba neosnovana, predsjednik ovog Suda će podnosioca pritužbe obavjestiti o razlozima zbog kojih je pritužba neosnovana.

V   POSTUPAK  PO SUGESTIJAMA  GRAĐANA

1) Prijem sugestija stranaka
Član 16.


Na način određen u članu 4. i 5. ovog Pravilnika, stranke mogu podnijeti i svoje sugestije.
Član 17.


Sugestija stranke je podnesak dat u toku ili van sudskog postupka, kao i nevezano za sudski postupak u određenom predmetu, koji po svojoj sadržini ne predstavlja pritužbu na nepravilnosti u radu ovog Suda i njegovih zaposlenika, već se istim ukazuje na nedostatke u njihovom radu ili se daje prijedlog za poboljšanje njihovog rada.

Član 18.


Postupak kod prijema sugestija stranaka isti je kao postupak prijema pritužbi, a kako je to regulisano članom 8. i 9. ovog Pravilnika.

2.)  Postupanje po sugestijama stranaka
Član 19.


Po prijemu sugestije predsjednik ovog Suda će istu razmotriti.

Član 20.


Ako se radi o sugestiji kojom se osnovano ukazuje na nedostatke u radu ovog Suda, predsjednika, sudije, stručnog saradnika ili ostalih zaposlenih, ili se predlaže poboljšanje njihovog rada, predsjenik Suda će u granicama svojih ovlaštenja, preduzeti mjere da se nedostaci otklone ili da se preduzmu sugestijom predložene mjere koje dovode do poboljšanja rad Suda ili lica zaposlenih u ovom Sudu.

Član 21.


U slučaju iz člana 20. ovog Pravilnika, predsjednik Suda može prethodno sazvati kolegije suda ili opštu sjednicu na kojoj će se ova tijela upoznati sa sadržinom sugestije i obaviti prethodna rasprava o sugestiji. 
Član 22.


O postupljenom po sugestiji stranke predsjednik ovog Suda može u pisanom obliku obavjestiti podnosioca sugestije.
V   PRELAZNE  I  ZAVRŠNE  ODREDBE

Član 23.


Po svim pritužbama i sugestijama stranaka na rad ovog Suda i njegovih zaposlenika, koji su primljeni prije stupanja na snagu ovog Pravilnika, postupiće se u skladu sa odredbama ovog Pravilnika.

Član 24.

Ovaj Pravilnik stupa na snagu danom donošenja.

